Ályktanir aðalfundar SAF 2005

Ályktun aðalfundar um stöðu greinarinnar (lögð fram af stjórn SAF)

Aðalfundur Samtaka ferðaþjónustunnar haldinn 7. apríl 2005 leggur áherslu á þá skoðun sína að samstarf stjórnvalda og atvinnulífisins sé vænlegasta leiðin til að byggja upp farsælt atvinnulíf  í landinu og kallar ferðaþjónustan eftir enn öflugara samstarfi við að gera hana samkeppnishæfari á alþjóðamarkaði með hagstæðara rekstrarumhverfi, öflugra samstarfi í landkynningu og aukinni og breyttri tölfræði.

Mikill vöxtur hefur verið í ferðaþjónustu síðasta árið, erlendum ferðamönnum hefur fjölgað um 13.5% og gistinóttum hefur fjölgað um 7% á landsvísu og verður greinin sífellt mikilvægari fyrir íslenskt þjóðarbú.  Ferðaþjónustan er þegar orðin ein af þremur öflugustu stoðunum í íslensku efnahagslífi og aflaði á síðasta ári u.þ.b. 40 milljarða króna í erlendum gjaldeyri.

Aðalfundur SAF lýsir yfir miklum vonbrigðum sínum með, að dregið skuli úr opinberum framlögum til markaðsmála í ferðaþjónustu á sama tíma og greinin berst við að standa af sér mikla tekjurýrnun vegna hins sterka gengis krónunnar.  Fáar atvinnugreinar á Íslandi eru jafn berskjaldaðar fyrir gengissveiflum og ferðaþjónustan og því brýn þörf á að hún búi við mikinn skilning opinberra aðila.  Skorað er á stjórnvöld að efla á ný markaðssókn á mörkuðum og að haldið verði áfram öflugu samstarfi hins opinbera og atvinnugreinarinnar.  Það er mjög mikilvægt að halda við þeirri jákvæðu þróun sem verið hefur í þróun ferðaþjónustu hér á landi.  Hið opinbera er einn stærsti hagsmunaaðilinn og fyrra samstarf leiddi til mikillar aukningar í umsvifum í greininni.

Ályktun um samgöngumiðstöð (lögð fram af stjórn)

Aðalfundur Samtaka ferðaþjónustunnar, haldinn 7. apríl 2005, fagnar samkomulagi því sem ríkið og Reykjavíkurborg hafa undirritað um byggingu samgöngumiðstöðvar við Hlíðarfót.

Ferðamönnum hér á landi hefur fjölgað jafnt og þétt á undanförnum árum og er mjög mikilvægt að byggja upp góða þjónustu við þessa gesti okkar.  Samgöngumiðstöð er því afar mikilvæg fyrir ferðamenn, jafnt íslenska sem erlenda, þar sem þeir geta gengið að upplýsingum um afþreyingu og  fjölbreyttri samgönguþjónustu á sama stað.

Ályktun ferðaskrifstofunefndar

Fundur ferðaskrifstofa á aðalfundi SAF vísar til stjórnar og starfsmanna SAF að komið verði á innri samskiptavef, til að efla samskipti og opna umræðu meðal félagsmanna. Um væri að ræða lokaðan vef þar sem félagsmenn hefðu aðgang að fundargerðum stjórnar og fagnefnda. Þar væri einnig komið upp samskiptatorgi.

Ályktun um hvalveiðar (Lögð fram af Herði Sigurbjarnasyni)

Aðalfundur SAF haldinn á Grand Hótel 7. apríl 2005 ítrekar fyrri gagnrýni á hvalveiðistefnu stjórnvalda. Fundurinn leggur áherslu á að þegar hafa komið fram sterkar vísbendingar um skaðleg áhrif hvalveiða á ímynd landsins og fyrirtæki í ferðaþjónustu Fundurinn bendir á að möguleikar á útflutningi hvalkjöts eru litlir sem engir og innanlandsmarkaðurinn hverfandi. Fundurinn skorar á stjórnvöld að fresta frekari áformum um veiðar á hvölum þar til áhrif veiðanna á ferðaþjónustuna hafa verið rannsökuð til hlítar.

Ályktun um samstarf við Útflutningsráð 

Stjórn SAF er falið að hefja nú þegar viðræður við Útflutningsráð Íslands um markaðs- og landkynningarmál á breiðum grundvelli. Jafnframt er stjórninni falið að hefja viðræður við ferðamálayfirvöld landsins um aðskilnað skrifstofu markaðs- og landkynningarmála Ferðamálaráðs frá annarri starfssemi FMR í samræmi við þau lagadrög um skipan ferðamála sem nú liggja fyrir.  Undir þessa ályktun skrifa eftirtaldir:

Einar Bollason, Íshestum

Anna G. Sverrisdóttir, Bláa lóninu

Helga Ingimundardóttir, Ferðaþjónustu Suðurnesja

Herbert A. Hauksson, Fjallamönnum

Yngvi R. Kristjánsson, Mývatni ehf

Páll L. Sigurjónsson, KEA hótelunum

Ingibjörg Óafsdóttir,Radisson SAS Hótel Íslandi

Sævar Skaptason, Ferðaþjónustu bænda

Pétur Snæbjörnsson, Hótel Reynihlíð

Hörður Sigurbjarnarson, Norðursiglingu

Guðmundur Gestsson, Hvalstöðinni

Steingrímur Birgisson, Höldur – Bílaleigu Akureyrar

Stefán Gunnarsson, Náttúruböðunum

Signý Guðmundsdóttir, Guðmundi Jónassyni

Eftirfarandi greinargerð fylgir með þessari ályktun

Í lögum um útflutningsaðstoð er m.a. um það getið að Útflutningsráð hafi það hlutverk að starfa með útflytjendum og öðrum þeim sem afla gjaldeyris.  Þá á Útflutningsráð að vera stjórnvöldum til ráðuneytis í málum sem varða markaðssókn.  Talið er að ferðaþjónustu-fyrirtæki greiði allt að 35 milljónir til Útflutningsráðs í formi markaðsgjalds.  Frekar lítið samstarf hefur verið á milli SAF og ÚÍ, þó hefur það aukist á allra síðustu árum.  Ljóst er að flestar atvinnugreinar sem stunda útflutning eða afla gjaldeyris með einum eða öðrum hætti eru í miklu nánara samstarfi við ÚÍ en ferðaþjónustan.  Má þar nefna t.d. sjávarútveg, almennan iðnað, hátækniþjónustufyrirtæki og fjármálastarfsemi, en nýlega flutti Fjárfestingarstofan til Útflutningsráðs og ýmsir fleiri.  Með hliðsjón af þeirr þróun sem þarna hefur gerst verður að telja eðlilegt að ferðaþjónustan svo og markaðs- og landkynningarmál almennt leiti eftir nánu samstarfi við Útflutningsráð og nýti sér þar með alla þá fagþekkingu sem er þar til staðar um útflutning og útrás íslenskra fyrirtækja.  Enda er ferðaþjónustan fyrst og síðast útflutningsgrein sem reynir að selja öðrum þjóðum allt það besta sem íslenskt er.  

Ályktun um reykbann á veitingastöðum (Tillaga veitingamanna)

Aðalfundur Samtaka ferðaþjónustunnar haldinn 7. apríl 2005 samþykkir að ganga til viðræðna við stjórnvöld um að reykingar verði bannaðar á veitinga- og skemmtistöðum frá og með 1. júní 2007.

Miklar breytingar hafa orðið síðustu árin á reykingavenjum fólks og tillitssemi aukist að mun.  Hótel- og veitingamenn innan samtakanna hafa í fjölmörg ár unnið að því að reyklausum svæðum sé fjölgað og er svo komið að tugir veitingastaða eru alveg reyklausir og fjölmargir staðir til viðbótar leyfa ekki reykingar í matsölum.

Miklar umræður hafa verið síðustu árin um starfsumhverfi þeirra sem vinna í reykmettuðu lofti og hafa nokkur lönd þess vegna bannað reykingar á veitingastöðum sem og öðrum vinnustöðum og önnur eru að íhuga það.  

Veitingamenn leggja ríka áherslu á að breytingar sem gerðar verða á lögum um tóbaksvarnir vegna þessa verði gerðar í samstarfi við greinina.

